
„Allir Vinna" fellt niður? -  Hjúkrunarheimili verður kostnaðarsamara
Samkvæmt okkar upplýsingum mun sérstakt ákvæði vegna endurgreidds vsk. af vinnu iðnaðarmanna 
við viðhald og nýbyggingar á húsnæði í eigu sveitarfélaga (annars en íbúðarhúsnæðis) falla niður frá 
og með áramótum 2014 -  2015. Þá mun endurgreiddur vsk. vegna viðhalds íbúðarhúsnæðis lækka á 
ný í 60% af vsk. Afleiðingin er sú að vinnuliður við byggingu hjúkrunarheimilis mun hækka um 20% og 
sambærilegt með viðhaldsvinnuliði. Endurkræfur vsk. vegna viðhalds/nýbyggingar það sem af er 
árinu stendur í u.þ.b. 39 milljónum svo þessar breytingar munu hafa afgerandi áhrif á fjármagn til 
viðhalds á næsta ári. Að sjálfsögðu á þetta líka við um Fasteignir Ísafjarðarbæjar, þ.e. endurgreiðsla 
lækkar úr 100% í 60% af vsk. vegna vinnu.

Rekstrarfé skortir í Heilbrigðisstofnunina vegna hjúkrunarheimilisins Eyrar
Byggingu þess lýkur í júní á næsta ári en ekki er að sjá að neitt fé sé ætlað rekstrinum á árinu 2015.
Starfsmaður ráðuneytis bendir á að nú þegar reki Heilbrigðisstofnunin 19 rými á sjúkrahúsinu og 6 
eru á Þingeyri en rými nýja hjúkrunarheimilisins verða 30 og ljóst er að húsnæði sjúkrahússins mun 
ekkert minnka að umfangi. Þörfin fyrir hjúkrunarrými er hinsvegar sýnilega 40 rými og einnig er 
ástæða til að huga að rýmum því til viðbótar vegna heilabilaðra. Samningar eru að vísu ekki 
undirritaður um reksturinn en gera þarf ráð fyrir a.m.k. 50 milljónir í viðbótar rekstur á næsta ári til 
að leysa þetta mál og hugsanlega meira. Ríkið er skuldbundið til að leigja húsnæðið þó enn sé eftir 
að ganga frá samningum um reksturinn við heilbrigðisráðuneytið og Heilbrigðisstofnunina á Ísafirði.

Ósjálfbær lán úr félagslega íbúðarkerfinu
Lán sem Fasteignir Ísafjarðarbæjar tóku í arf frá félagslega íbúðarkerfinu eru langt umfram 
fasteignaverðin. Eignir eru 714 milljónir en skuldir 1.350 milljónir. Umfram skuldsetning íbúðanna er 
því um 640 milljónir króna. Þetta þýðir árlegt tap upp á 60 milljónir fyrir Ísafjarðarbæ , sem er mikill 
baggi.

Nýtingaráætlanir strandsvæða
Nýtingaráætlun Ísafjarðardjúps og annarra strandsvæða á Vestfjörðum er mikilvægt 
brautryðjendastarf sem er í raun unni í þágu ríkisins meðan sveitarfélögin hafa ekki skipulagsvald yfir 
strandsvæðum sínum. Það er verið að skipuleggja fyrir ríkið og nauðsynlegt að því sé sýndur 
skilningur með fjárframlögum. 20-30 milljónir á ári næstu 5-8 árin gæti þurft í þetta verkefni. 
Nauðsynlegt er að hraða því eins og hægt er því að fiskeldi vex hratt fiskur um hrygg á Vestfjörðum, 
því fylgir stórkostlegur hagvöxtur en undirstöðurnar þurfa að vera góðar og mikilvægt að skipulag og 
framtíðarsýn liggi fyrir í tæka tíð en komi ekki eftir á.

Ljósleiðari um Ísafjarðardjúp
Bæjarstjórn Ísafjarðarbæjar lýsir ánægju yfir þeim skilningi sem alþingismenn og ráðamenn 
þjóðarinnar hafa sýnt í umræðum um nauðsyn úrbóta í fjarskiptamálum á Vestfjörðum. Brýn nauðsyn 
er til og góðar vonir að þessi skilningur verði ekki aðeins í orði kveðnu heldur fylgi efndir strax á 
næsta ári. Fjarskiptaumhverfi Vestfirðinga eins og það er í dag er ekki aðeins efnahagslega skaðlegt 
samfélaginu heldur beinlínis hættulegt ef neyð skapast. Eina raunhæfa úrbótin er hringtenging 
ljósleiðara á Vestfjörðum tafarlaust og sambærileg hringtenging raforku um Ísafjarðardjúp eins fljótt 
og kostur er. Ljósleiðarinn verður að koma og við höfum góð orð fyrir honum þó fjárveiting sé ekki að 
fullu ljós.

Dýrafjarðargöng
Standa þarf við áætlanir og fyrirheit um gerð Dýrafjarðarganga 2016-2019 og að endurgerð vega um 
Dynjandisheiði verði flýtt eins og kostur er.

Fræðslumiðstöð Vestfjarða
Komi ekki til viðbótarfjármagn mun því miðstöðin þurfa að draga saman seglin, sem 
óhjákvæmilega mun bitna á starfsseminni. Vinna Fræðslumiðstöðvar í tengslum við hinar 
brothættu byggðir Ísafjarðabæjar er ómetanleg, þó oft gangi hægar en við vildum að hækka hér 
menntunarstig. Samkvæmt forstöðumanni þarf 5 m.kr. viðbótarfjármagn við fyrirhugað 

fjárveitingu 2015 til að halda umfanginu í horfinu.

Skjólskógar
Það vantar formlegar og vísindalegar athuganir á vexti og lifun þannig að við stöndum jafnfætis 
öðrum landshlutum hvað þekkingu á þeim hlutum varðar. Stjórnvöld boða nú uppstokkun á sviði 
skógræktar og landgræðslu og okkar vandi liggur helst í að hafa ekki sambærilegan þekkingargrunn á 
möguleikum svæðisins eins og æskilegt væri, og raunveruleg hætta er á að okkar landshluti verði 
„ekki marktækur" líkt og gerðist alla 20 öldina, -ef svo má að orði komast.

Skjólskógum er ætlað að vinna að stofnsetningu nýrrar auðlindar á starfssvæði sínu og veita til þess 
bein framlög til samningsbundinna lögbýla. Nú eru 54 lögbýli með samning við Skjólskóga. Árleg 
fjárveiting sl. fjögur ár hefur verið um 40 miljónir eða um helmingur þess sem var þegar mest var árin 
2004-2008. Skjólskógar meta það svo að 3,2 miljónir dugi til að ráðstafa sem svarar % stöðugildi 
sérfræðings í úttektir á eldri gróðursetningum, en vilja fyrir alla muni ekki draga úr þeim litlu 
framkvæmdum sem eru þó á færi verkefnisins miðað við núverandi fjárlagatillögu (41,5 milj.kr)

Menningarsamningur Vestfjarða
Mikilvægt er að heildarfjármagn til menningarmála verði aukið verulega í nýjum samningum til að 
bæta upp þann niðurskurð sem orðið hefur og varðveita þann árangur sem náðst hefur í uppbyggingu 
og efla með markvissum hætti uppbyggingu málaflokksins.

Skjalaskráningarverkefni
Skjalaskráning er nú hýst á Gamla Sjúkrahúsinu á Ísafirði og starfa þar 4 manneskjur í rúmum 3 
stöðugildum. Mikilvægt er að halda því starfi áfram.

Markaðsstofa Vestfjarða
Frá árinu 2011 hafa framlög ríkisvaldsins til Markaðsstofu Vestfjarða lækkað um 13% miðað við 
tillögu í fjárlögum fyrir árið 2015. Markaðsstofa Vestfjarða stendur frammi fyrir stóru verkefni til þess 
að auka hlutdeild Vestfjarða í heimsóknum erlendra ferðamanna og verður fjármagn til uppbyggingar 
á markaðsstarfi að vera í takt við þá þróun.

Menntaskólinn á Ísafirði
Fjárframlög til Menntaskólans á Ísafirði þurfa að vera nægjanleg því brýnt er að eini framhaldsskóli 
fjórðungsins geti boðið upp á sem fjölbreyttast námsframboð. Sérstaklega þarf að horfa til mikilvægis 
skólans í styrkingu verkþekkingar á svæðinu eftir atgervisflótta undanliðinna ára.

Háskólasetur Vestfjarða
Háskólasetrið er mikilvægur þáttur í eflingu atgervis og menntunar á Vestfjörðum. Það getur átt 
aðkomu að fiskeldisrannsóknum og nýtingaráætlunum strandsvæða. Tryggja verður rekstrargrundvöll 
og núverandi námsframboð Háskólaseturs Vestfjarða til framtíðar ásamt nauðsynlegu fjármagni til 
frekari uppbyggingar nýrra námsbrauta, t.a.m. í meistaranámi. Áframhaldandi uppbygging 
Háskólaseturs Vestfjarða er liður í því að koma á fót Háskóla hafsins sem er í samræmi við 
Sóknaráætlun fyrir Vestfirði.

Fiskeldi á Vestfjörðum.
Allt stefnir í að uppistaða fiskeldis á Íslandi verði á Vestfjörðum og að ýmis eftirlits- og rannsóknastörf 
tengd fiskeldi ættu því best heima á þar. Óhemju miklir framleiðslumöguleikar eru í fiskeldi á 
Vestfjörðum en ekki að sama skapi annarsstaðar á landinu. Til mikils er að vinna fyrir þjóðarhag að 
uppbygging fiskeldisframleiðslu og sköpun verðmæta frá henni dragist ekki frekar en nauðsynlegt 
er, með þeim fyrirvara að ekki ætti að slaka á varúð í umhverfismálum. Ísafjarðarbær hefur bent á að 
útibú Hafrannsóknarstofnunar, Fiskistofu og Háskólasetur Vestfjarða megi efla í því skyni að hlúa að 
möguleikum fiskeldis.

Fiskistofa
Útibú Fiskistofu á Ísafirði hefur nú verið mannlaust í rúmt ár. Það er stórundarlegt í ljósi þess afla sem 
kemur á land á Vestfjörðum. Nauðsynlegt er að útibúið verði einnig eflt með störfum tengdum 
fiskeldi og eftirliti með því. Mikilvægt er að ná þessu útibúi upp í a.m.k. 10 starfa einingu þannig að 
það standi traustum fótum. Hvort að starfsstöðin er sameiginleg Fiskistofu og MAST eða sett upp 
með einhverjum öðrum hætti er útfærslu atriði sem Ísafjarðarbær hefur ekki skoðun á, a.m.k. ekki að 
svo komnu máli.

Hafrannsókna rstofn unin
Sömu sjónarmið um stærð starfsstöðva eiga að sjálfsögðu einnig við um útibú 
Hafrannsóknastofnunarinnar á Ísafirði. Þar voru sjö stöðugildi en hefur nú fækkað um eitt. Ekki er 
vitað annað en að vel hafi tekist til með uppbyggingu þess útibús undanfarin ár. Æskilegt er að sú 
starfsstöð verði stækkuð eins og kostur er, bæði henni til styrkingar en einnig má spyrja sig hvaða 
hlutverk Hafrannsóknastofnunin muni hafa með hendi í vinnu sem tengist fiskeldi og uppbyggingu 
þess. Ljóst er að ýmsar rannsóknir og eftirlit með umhverfisþáttum ýmsum þarf að eiga sér stað á 
næstu árum og gæti útibú Hafrannsóknastofnunar á Ísafirði sinnt því með hagkvæmum hætti.

Orkukostnaður hár á Vestfjörðum
Árangur hefur náðst jafna þarf þennan mun að fullu, t.d. mætti fara að tillögum starfshóps um jöfnun 
húshitunarkostnaðar sem starfaði á vegum iðnaðarráðuneytisins og skilaði niðurstöðum í Skýrslu 
starfshóps um breytingar á niðurgreiðslum til húshitunar í desember 2011. Auk þess sem auka þarf 
niðurgreiðslur til húshitunar til að jafna kostnað á milli kaldra svæða og þar sem hitaveitur eru.

Alvöru innandlandsflugvöllur
Til að fá áreiðanlegar flugsamgöngur til Vestfjarða, sem standast tímaskipulagningar nútímafólks, þarf 
að fá fullkominn innanlandsflugvöll (tveggja brauta) á norðanverðum Vestfjörðum, með 90-95% 
nýtingu og réttindum til millilandaflugs. Ríkisvaldið þyrfti að koma með heimamönnum í leit að 
heppilegum stað fyrir slíkan völl s.s. með veðurfarsathugunum.

Nýr tveggja brauta flugvöllur sem kæmi í stað núverandi flugvalla, sem er ófært til 2-3 mánuði á ári 
(100-150 flug árlega), gæti mögulega kostað svipað og ein jarðgöng.

Þingeyrarflugvöllur.
Um 90 milljónir vantar í viðgerðir á honum svo hann nýtist sem varaflugvöllur að vetrarlagi. Þá er 
flugvöllurinn jafnframt rúinn tækjum sem flutt hafa verið á aðra flugvelli.

Ísafjarðarflugvöllur.
Mikilvægt er að tryggja að hann hafi réttindi sem millilandaflugvöllur með tilliti til Grænlandsflugs.
Þá eru bílastæði ómalbikuð (20 milljónir) en malbikunarteymi verður á Ísafirði næsta sumar.

Hringtenging rafmagns um Ísafjarðardjúp
Nauðsynlegt er að fara að horfa til þess að lagður verði 66kV aflstrengur um Ísafjarðardjúp sem tryggt 
gæti orku til uppbyggingar, t.d. tengt fiskeldi og kalkvinnslu. Slíkur strengur ætti að hafa að 
markmiði að hringtengja Vestfirði um Strandir og einnig ætti að líta til þess að þannig lækkar 

tengigjald Hvalárvirkjunar en það stendur framkvæmdinni fyrir þrifum.

Refaveiðar -  fjármagn skortir
Tilstyrkur ríkisins til refaveiða í Ísafjarðarbæ er nánast enginn, til þess þykir sveitarfélagið ekki nógu 
dreifbýlt. Með því fyrirkomulagi sem kynnt hefur verið verður sveitarfélagið eitt að standa að 
fjármögnun refaeyðingar á stórum hluta Vestfjarða, það er ekki líklegt að sveitarfélagið setji mikið fé í 
þetta án mótframlags.

Alþjóðflugvöllur til fiskflutninga
Huga þarf að alþjóðaflugvelli fyrir vöruflutninga á Vestfjörðum í náinni framtíð. Slíkt myndi gjörbreyta 
möguleikum til fiskvinnslu og einnig möguleikum þess fiskeldis sem nú er í ákaflega örum vexti á 
Vestfjörðum.

F.h. Ísafjarðarbæjar

Gísli H. Halldórsson, bæjarstjóri

